
Paul Juon – in viandant tranter munds 
Trais naziunalitads posseda Paul  Juon  durant 
sia vita: la russa, la tudestga e la svizra. Forsa 
declera quai era il fatg che nagin da quests pa-
jais ha propi celebrà el sco «ses cumponist» ed 
uschia n’ha sia musica ditg era betg survegnì la 
renconuschientscha meritada.
Ses tat (Simon Juon)  emigrescha il 1826 
da Masein en Lettonia per daventar 
conditer. Ses bab (Theodor Juon) fa car-
riera sco um da fatschenta aMoscau. Mo 
il giuven Paul sesa gia d’uffant sut il cla-
vazin da sia mamma per sa laschar pur-
tar da las melodias ed igl è gia lura clar 
che la passiun per la musica vegn in di a 
daventar  ses mastergn. Suenter studis da 
musica en Russia ed in onn sco magister a 
Baku (ozendi en l’Aserbaidschan), sa ren-
da il giuven a Berlin nua ch’el vegn a viver 
e lavurar durant bunamain quatter decen-
nis. Ils ultims onns da sia vita passenta el 
lura en Svizra nua ch’el mora il 1940. 

